XVIII əsrin əvvəllərindən başlayaraq çar Rusiyası Krım xanlığına getdikcə daha çox nüfuz etməyə çalışırdı. Bu da əsasən I Pyotrun sayəsində güclənmiş çar Rusiyasının payına düşürdü.  Həmin dövrdə osmanlı imperiyasının da zəiflədiyi açıq-aydın görünürdü.  Bu zəiflik, bu gerilik bilavasitə krım xanlığına təsir edirdi.  Xanlıq Osmanlı imperiyasının hərbi köməyindən getdikcə məhrum olmuşdu.

1735-ci ildə Rusiya ilə Osmanlı imperiyası arasında gərginlik yenidən artdı.  Buna səbəb çar Rusiyasının Polşada varislik uğrunda mübarizə aparması idi.  Bu da Türkiyənin mənafeinə toxunurdu.  Osmanlı imperiyası həmin dövrdə Səfəvilər dövləti ilə də uzun sürən müharibə aparırdı.  Osmanlı imperiyasının daxilində də narazılıqlar və ixtişaşlar artmaqda idi.  Belə bir vaxtda 1735-ci ilin yazında rus-türk müharibəsi başlandı.  Zaqafqaziyaya gedən Krım xanlığının 20 minlik qoşununun rus sərhədlərini pozması müharibə üçün bəhanə oldu.

Müharibə ərəfəsində rus diplomatiyası başa düşürdü ki, I Pyotrun Xəzər ətrafına yürüşündən sonra ələ keçirdikləri torpaqları qoruyub saxlaya bilməyəcəklər.  Bunun üçün də Səfəvilər dövləti ilə Gəncə müqaviləsinə (1735) görə həmin əraziləri Səfəvilərə güzəştə gedərək, başqa bir dövlətin (Osmanlı imperiyasının) yiyələnməsinə yol vermədilər.  Bu müqavilənin şərtləri İstanbula məlum olan kimi Rusiyanın güzəştə getdiyi əraziləri tutmaq üçün Krım xanlığına göstəriş verildi.

Çar Rusiyası ilə Osmanlı imperiyası arasında hərbi əməliyytlar 1735-ci ilin payızında başlandı; bu zaman general Leontyev başda olmaqla 40 minlik rus qoşunu Perekopa doğru hərəkət etdi.  Rus tarixçiləri iddia edirlər ki, yolsuzluq və təchizatın pis təşkil edilməsi nəticəsində qoşunlar məqsədə çatmadan və böyük itki verərək geri qayıtmağa məcbur olublar.  Ancaq görünür Krım xanlığının qoşunları düşmənə ciddi müqavimət göstərərək, onu geri dönməyə məcbur etmişlər.

1736-ci il kampaniyasında Perekopu keçdilər, xanlığın paytaxtı Baxçasarayı tutdular.  Lakin qoşununu məhv edə bilmədilər.  Rus qoşunlarına komandanlıq edən Minix Zaqafqaziyadan qayıdan xanlığın əsas qüvvələri tərəfindən mühasirəyə alınacağından qorxaraq, tələsik Krımdan geri çəkildi.  Bu yürüş zamanı da ordu təkcə xəstəliklərdən və döyüşlərdə iştirakına görə tərkibinin yarısından çoxunu itirdi.  Xanlığın paytaxtı Baxçasaray işğal edilərkən viran qoyulmuşdu.  Krım xanlığının əsas qüvvələri Zaqafqaziyada Osmanlılar ilə birləşərək Səfəvilər dövlətinə qaşı mübarizə apardıqları üçün Krım müdafiəsiz qalmışdı.  Ona görə də, ruslar paytaxtı işğal edə bildilər.  Rus ordusu şəhəri talan edib, 2 mindən çox evi və xanların saraylarını yandırdılar. Səlim Gəray xanın min-bir əzab-əziyyətlə topladığı zəngin kitapxananı da rus əsgərləri yandırdılar.  Həmçinin Ağməscid də eyni aqibətlə yandırıldı.

Azov qalası ətrafında ciddi döyüşlər gedirdi.  Qüvvələrin qeyri-bərabərliyi nəticəsində 1736-cı ilin yayında qala ruslar tərəfindən işğal edildi.  Çar Rusiyası 1737-ci il kompaniyasını Avstriya ilə saziş bağlayaraq birlikdə keçirdi.  Osmanlı imperiyası iki cəbhədə hərbi əməliyyatları davam etdirirdi.  Rus qoşunları 15 min nəfərlik Krım xanlığının qoşunlarını məğlub edərək Krımı və Oçakov qalasını tutmağa müvəffəq oldular. Müharibə Qara dənizin şimali-qərb sahillərində gedirdi.  Ancaq rus qoşunu həlledici vuruşmadan çəkinərək, Minixin komandanlığı altında geriyə çəkildi.  Bu da xanlığa öz qoşununu qoruyub saxlamağa imkan verdi.

1737-ci ilin yayında Osmanlı dövlətinin, çar Rusiyasının və Avstriya imperiyasının nümayəndələrinin iştirakı ilə Nemirovda sülh danışıqlarına başladılar.  Konqresin gedişində Rusiyanın niyyətlərini başa düşən avstriyalı diplomatlar onun nailiyyətlərini təkcə Azovla məhdudlaşdırmağa çalışdılar və eyni zamanda özləri də Osmanlı imperiyasının zəifləməsindən istifadə edərək Moldaviyaya və Valaxiyaya yiyələnmək fikrində idilər. Nemirov konqresi sülhə gətirib çıxarmadı və müharibə yenidən başlandı.  Ən böyük vuruşma 1739-cu ildə baş verdi.  Bu zaman Stavuçanın ətrafında məğlub edilmiş xanlığın qoşunları tələsik surətdə geri çəkilməyə və Xotin qalasının müdafiəsindən imtina etməyə məcbur oldular. Lakin elə həmin ildə Rusiyanın müttəfiqi Avstriyanı Osmanlı qoşunu dalbadal bir neçə dəfə məğlubiyyətə uğratdı.  Böyük itkilərdən sonra Avstriya Rusiya qarşısında öz öhdəliklərini pozaraq, 1739-cu ilin avqustunda Osmanlı imperiyası ilə sparat sülh müqaviləsi bağladı.  Bunun ardınca həmin ilin sentyabrında Belqradda Osmanlı dövləti ilə çar Rusiyası arasında sülh müqaviləsi imzalandı.

Belqrad müqaviləsinə əsasən Rusiya Azovu aldı, lakin onun istehkamlarını sökməli idi. Çar Rusiyasına bundan əlavə Dneprin orta axarı boyunca Sağ Sahil Ukraynasının kiçik bir ərazisi verildi.  Şimali Qafqazda Böyük və Kiçik Kabarda, habelə Azovdan cənuba doğru geniş bir ərazi “iki imperiya arasında sədd” hesab olundu.  Beləliklə, Rusiyaya böyük qurbanlar bahasına başa gələn 4 illik gərgin müharibə çox cüzi nəticələrlə 1711-ci il Prut yürüşünü başa çatdıran sülhün şərtlərinin qismən ləğv edilməsi ilə qurtardı.  Rusiya əvvəlki kimi yenə də Qara dənizə çıxış yoluna malik deyildi.  Azova yiyələnməsi isə hələ ona Azov dənizində, Qara dənizdə donanma saxlamaq hüququ vermirdi.

1768-1774-cü illər müharibəsi də Krım üçün fəlakət ilə nəticələnmişdir.  Çar Rusiyasının Polşanı məğlub edərək Ukraynanı və Şərqi Belarusiyanı işğal etmişdir.  Rus tarixçilərinin iddialarına görə bu müharibənin əsas səbəbi çar Rusiyasının müvəffəqiyyətləri Avstriya və Fransanın xoşuna gəlmirdi və ona gərə də Osmanlı Türkiyəsini qızışdıraraq müharibəyə sövq etdilər.  1768-ci ildə Osmanlı dövləti çar Rusiyasına müharibə elan etdi.  İlk öncə 1768-ci ilin sonları, 1769-cu ilin əvvəllərində Krım xanı Kırım Gəray xan (1758-1764 və 1768-1769) Bessarabiyadan Rusiya ərazilərinə müvəffəqiyyətli yürüşlər təşkil etdi.  Ancaq bunlara baxmayaraq, 1770-ci ildə ruslar həm quruda, həm də dənizdə bir sıra vuruşmalarda qələbə qazandılar.  Rumyantsevin qoşunları Ryabaya Mogila, Larqa və Kaqul yaxınlığında Osmanlı ordusunu məğlubiyyətə uğratdı.  Rus qoşunları Balkanlarda və Aralıq dənizində Osmanlı ordusuna ciddi ziyan vura bildilər.  Birinci orduya komandanlıq edən Rumyantsev 1771-ci ildə Dunayda çox müvəffəqiyyətli əməliyyatlar apararaq Osmanlı ordusunu məğlubiyyətə uğratdı.  Dolqorukovun komandanlığı altında ikinci ordu Azov donanması ilə qarşılıqlı əməliyyat apararaq Krımı işğal etdi.  Osmanlı dövləti sülh haqqında danışıqlara başlamaq üçün Rusiya ilə razılığa gəldi.  Ancaq Avstriya, Fransa və İngiltərə hər cür kömək göstərəcəklərinə dair vəd verərək rus gəmilərinin boğazlardan keçməməsini sultandan xahiş etdilər.  Bunu bilən çar Rusiyası müharibəni davam etdirməyə göstəriş verdi.  1773-cü ilin martında rus qoşunları yenidən fəal hərbi əməliyyatlara başladılar. Rumyantsevin komandanlığı altında qoşunlar Dunay çayını keçdilər.  Turtukay Girsov (1773) və Kozluca (1774) yaxınlığında Suvorov türk ordusunu məğlubiyyətə uğratdı.  Ancaq çar hökuməti müharibəni davam etdirə bilmədi, çünki ölkə ərazisində narazılıqlar, ixtişaşlar güclənmiş, Volqa boyunu, Prikameyi, Yaiki, Uralı və Qərbi Sibiri kəndli müharibəsi bürümüşdü.  Ona görə də, müharibəni tez başa çatdırmaq istəyirdi.  1774-cü il iyulun 10-da Kiçik Qaynarca kəndində Osmanlı dövləti ilə sülh müqaviləsi imzalandı.  Bu müqaviləyə əsasən Krım, Kuban, Budcaq türkləri və başqa xalqların nümayəndələri Osmanlı dövlətindən asılı olmurdular.  Krımda Kerç və Yeniqala, Qara dəniz sahilində Kinburn çar Rusiyasına verildi.  Rusiya Azovu möhkəmləndirmək hüququnu da aldı.  Osmanlı imperiyası rus gəmilərinə boğazlardan sərbəst keçmək hüququ verir və 4,5 milyon manat təzminat ödəməli idi.  Bundan başqa Rusiya Valaxiyanı, Moldaviyanı öz himayəsi altına alırdı və Osmanlı dövləti bu knyazlıqların idarə olunması “kondisiyalarına” riayət etməli idi.  Kiçik Qaynarca sülhü Rusiyanı Qara dəniz dövlətinə çevirdi.  Cənubda Zaqafqaziyada və Balkanlarda öz mövqelərini xeyli gücləndirdi.

Müharibə dövründə Krım xanı III Səlim Gəray xan (1770-1771) Krım işğal edildikdən sonra İstanbula qaçdı.  Bu ümidsiz vəziyyətdə xanlığı Osmanlı dövlətindən tamamilə müstəqil etmək istəyən mirzələr nüfuz qazandılar.  1772-ci ildə rus işğalı dövründə toplaşan qurultayda Osmanlı dövlətinin təyin etdiyi Maqsud Gərayı xan kimi tanımadılar.  Onlar Sahib Gərayı Krımın müstəqil xanı seçdilər.  Mirzələr (qəbilə qoşunlarına başçılıq edən bəylər) Moskvaya öz nümayəndələrini göndərdilər. Kiçik Qaynarca sülhünün şərtlərindən biri də o idi ki, bu qüvvələr müstəqil fəaliyyət göstərə bilərdilər.  Çingiz xan soyundan gələn üzvlərdən xan seçiləcək, öz adət və ənənələri, öz qanunları ilə fəaliyyət göstərəcəkdilər.  Nə Rusiya, nə də Osmanlı imperiyası onların daxili işinə qarışmayacaqlarına söz verdilər.  Ancaq Krımda yaşayan “tatarların” əksəriyyəti müsəlman olduqlarına görə, Osmanlı padşahı da İslamın xəlifəsi sayıldığından, orada yaşayan müsəlmanlara şəriət qaydalarına əsasən müdaxilə edə bilərdilər.  Ancaq bu müsəlmanların siyasi və mülki azadlıqlarına təhlükə olmamalıdır.

Krım yarımadası ilə Buq çayından Kubana qədər türklərin yaşadıqları bölgələr müstəqil Krım xanının idarəçiliyinə bitərəf elan edilməklə bərabər, müqavilənin digər maddələri ilə Rusiya mühüm əhəmiyyət kəsb edən yerlərdən, Azov dənizinin hər iki tərəfində Yeniqala və Kerç, Dnepr boyunca Kinburn qalası və ətrafındakı boş əraziləri, böyük və Kiçik Kabarda tayfaları yaşayan əraziləri imperiyaya ilhaq etməyə çalışırdı.  Əslində bu ilhaq deyil, çar Rusiyası tərəfindən işğal etmək idi.  Bu şərtlər altında xanlığın müstəqil bir varlığa sahib olması imkanı yox idi.  Bu da gələcəkdə tamamilə işğal etməni asanlaşdırmaq üçün siyasət hiyləsindən başqa bir şey deyildi.  Moskvaya gedən xain mirzələr və Şahin Gəray xan (1777-1782) Osmanlı dövlətinə qarşı bir alət olaraq istifadə edildilər.  Digər tərəfdən osmanlılar da Oçakov qalasına nəzarət edir, onu mühafizə edərək xilafət (xəlifə) maddəsinə görə xanlığın asılılığını davam etdirə biləcəklərinə ümid edirdilər. İki tərəf də istiqlaliyyətini təyin etdikləri dövləti himayə altına almaq üçün “qapını açıq” buraxmışdılar.  Belə vəziyyət Krımda qorxulu bir daxili ixtişaş ilə nəticələnmiş, xanlığın fəlakətinə səbəb olmuşdur.

Qurultay tərəfindən seçilən II Sahib Gəray xan çar Rusiyası tərəfindən gözlənilən təhlükəni nəzərə alaraq, çox keçmədən Osmanlı dövlətinin tərəfini salayan qrupa tabe oldu.  Müsəlman xalqın əksəriyyəti və üləma Osmanlılara qarşı daima müstəqillik davası güdən mirzələrdən ayrılırdı.  Tayfa bəyləri ayağa qalxaraq, xanı İstanbula qaçmağa məcbur etdilər.  Ancaq taxta çıxarmaq istədikləri Dövlət Gəray çar Rusiyası tərəfindən dəstəklənən Şahin Gərayın hücumlarına davam gətirə bilmədi.  Şahin Gəray Tamanda yerləşərək bir qrup mirzələri öz ətrafına çəkməyə müvəffəq oldu.  1776-cı ildə rus qoşununun köməkliyi ilə Dövlət Gəray məğlub oldu və idialarından əl çəkdi.  Rus qoşunu Or qapıda yerləşirdilər.  Şahin Gəray rusların müstəqil Krım xanlığı üçün vədlərinə inanmışdı.  Rus ordusuna sığındığı zaman qərb mədəniyyəti ilə olduqca yaxından tanış olmuş və Osmanlı imperiyasından tamamilə ayrılmağı, çar Rusiyası quruluşuna uyğun bir qərb dövləti qurmağı qarşısına məqsəd qoymuşdu.  Avropa adətlərini qəbul etmək, ordusunu qərb üsuluna görə təşkil etmək, müzələrin feodal vəziyyətinə nəhayət ki, son vermək istəməsi, vergiləri artırması ümumi narazılığa səbəb oldu.  Müsəlman əhali ona rusların bir əlaltısı, şəriki və bir kafir gözü ilə baxmağa başladı.  Krımda və Kubanda yaşayan ruslardan bir çoxu yerli müsəlmanlarla münaqişədə öldürüldü.  Hücuma məruz qalan Şahin Gəray yaralı halda Baxçasaraydan qaçıb himayəçilərinin yanına sığındı.  İstanbuldan təyin olunan Bəxt Gəray Osmanlı qoşununun köməyi ilə taxta çıxdı.  Çox keçmədən Şahin Gəray rus ordusu sayəsində təkrar vəziyyətə nəzarət etməyə başladı.  Ruslar Kafanı və digər Krım limanlarını işğal etdilər.  1777-ci ilin qışında Kafa qalası tamamilə rus qoşunları tərəfindən işğal edildi.  1778-ci ildə Şahin Gəraya qarşı Osmanlı sultanının göndərdiyi Səlim Gəray iki dəfə yürüş etsə də, müvəffəqiyyətsizliyə uğradı. Krımın müsəlman əhalisi bundan sonra kütlə-kütlə Türkiyəyə qaçmaqda idi.  Çar Rusiyası onların yerinə elə həmin ildə 75 min nəfərlik bir mühacir kütləsi gətirib, onların yaşadıqları evlərdə yeləşdirdilər.  Krım xanlığının ərazisi boşalmağa və xarabalığa çevrilməyə başladı.  Hovortun “Monqolların tarixi” adlı əsərində qeyd etdiyimiz dövrdə (1778) yarımadanın əhalisi yarım milyon nəfər göstərilmişdir.

Krım xanlığındakı bu vəziyyət çar Rusiyası ilə Osmanlı imperatorluğu arasında yeni bir müharibənin başlanmasına səbəb ola bilərdi.  Ancaq hər iki tərəf öz aralarında danışıqlara gedərək Aynalı-Kavaq razılaşması ilə (10 mart 1779) müharibə ehtimalını bir müddət üçün dayandıra bildi.  Bu razılaşmada Krım xanının tam müstəqilliyinə aid Kiçik Qaynarca sülhünün üçüncü maddəsi şərh edildikdən sonra, III və IV maddələrdə rus qoşunu 3 ay 20 gün içərisində Krım və Tamanı boşaltmalı və “heç bir bəhanə ilə yenidən bu yerlərə qoşun yerləşdirməməyi” öz üzərlərinə öhdəlik götürdülər.  Osmanlı sultanı da eyni hüquqa malik olan və ruslar tərəfindən bəzilərinin qəbul edilməsinə məcburiyyət hiss etdilər.  Ona görə ki, Osmanlı padşahının təsdiqi olmadıqca, krımlıların əksəriyyəti Şahin Gəray xan kimi tanımaq istəmirdilər.  O biri tərəfindən də Osmanlı dövləti rus işğalı altında bir krım olmaqdansa, müstəqil bir Krım dövləti kimi fəaliyyət göstərməsinə razı idilər.  Belə olan halda isə, Osmanlı dövlətinin xanlıq üzərindəki hakimiyyəti getdikcə azalmağa başlayacaqdı.  Ancaq Kiçik Qaynarca sülh müqaviləsinin V maddəsinə görə Rusiya Oçakov qalasından şimaldakı ərazilər üzərində Osmanlı padşahının hakimiyyət iddialarını qəbul etmiş və həm də Krım xanının nəzdində bu əraziləri görmək istədiyini bildirmişdir.  Bu planlı bir şəkildə hazırlanmış maddə idi. Çar Rusiyası əslində sahib olduqları ərazi üçün, krım xanı ilə Osmanlı padşahı arasında narazılıq, ixtişaş yaratmaq, özlərini isə xanın himayəçiləri kimi göstərməkdə idilər.  Müqavilənin şərtlərinə uyğun olaraq Osmanlı imperiyası Kuban və Qara dəniz sahillərindəki noqaylar və çərkəzləri öz təbəəsi olduğu iddiası ilə Krım xanlığından ayırmağa çalışırdı.  Bunun bir başqa səbəbi də Krımın Osmanlı dövlətinin nəzarəti altından çıxması idi.  Ona görə də, Osmanlı dövləti çalışırdı ki, heç olmazsa Qara dənizin şimalındakı təbii əraziləri nəzarətə götürsün.  Çar Rusiyası isə gələcəkdə bu əraziləri işğal etmək üçün buranın Krım xanlığına aid olmasına israr edirdi.  Yerli əhali olan Krım türkləri ruslardan çox narazı idilər.  Belə bir vəziyyətdə Kuban türkləri Şahin Gəraya qarşı üsyan qaldırdılar və xanın göndərdiyi qoşunları məğlub etdilər.  Xan yenə də qaçıb Yeni qaladakı rus qoşununa sığındı.  Kubanda toplaşan qurultayda Osmanlı sultanına müraciət göndərdilər.  1782-ci ilin sentyabr ayında onlar öz nümayəndələrini İstanbula göndərdilər.  Beş il öncə sultanın göndərdiyi Bahadur Gəray yenidən xan kimi ortalığa çıxdı (1782-1783).  Lakin çox keçmədən Şahin Gəray rus qoşununun köməkliyi ilə geri döndü.  Rus generalı Patyomkinin başçılığı altında olan qoşunlar uşaqlara, qocalara və qadınlara aman vermədən 30 mindən şox krımlını faciəvi şəkildə qətliam etdilər.

Krım çar Rusiyasının bir vilayəti halına gətirildi.  1783-cü il aprelin 8-də Krım xanlığının rus qoşunları tərəfindən işğalı başa çatdırıldı.  Bu dövrdə yeni bir müharibə başlayacaq iqtidarında olmayan Osmanlı dövləti heç bir təşəbbüs etmədi.  Əvəzində isə 1784-cü ildə İstanbulda 8 maddəlik bir müqavilə ilə Krım, Taman və Kubanın Rusiya tərəfindən işğalını tanıdı.  Kuban çayı hər iki tərəf arasında sərhəd hesab olundu.

Bununla da 300 ildən çox dövlətçilik təcrübəsi olan Krım xanlığı çar Rusiyası tərəfindən işğal edildi.  Əhalisinə olan zülm nəticəsində bir çoxları Osmanlı imperiyasının ərazilərinə köçüb getdilər, bir qismi işğal zamanı rus ordusu tərəfindən öldürüldü, az bir hissəsi isə öz vətənlərində yaşamağı üstün tutmuşdular.  Çar Rusiyası isə bundan sonra işğal siyasətini davam etdirirdi.

1787-ci ildə Osmanlı dövləti ilə çar Rusiyası arasında yeni müharibə vəziyyəti yarandı.  Krım kimi müsəlmanların yaşadığı əraziləri çar Rusiyasının işğal etməsinə heç kim razı ola bilmirdi.  Bütün Qara dənizin şimal sahillərini işğal edən belə bir dövlət İstanbul üçün də daima təhlükə törədəcəkdi.  Osmanlılar üçün yeni bir müharibənin məqsədi Krımı işğaldan qurtaqmaq idi.  Bu müharibə əsasında Şahbaz Gəray və sonra isə Bahadur Gəray xan ünvanı ilə, Osmanlı ordusunda Bessarabiya (Bucaq) türkləri ilə birləşərək rus qoşununa qarşı müharibəyə başladılar.  Ancaq məğlub olan Osmanlı dövləti Yassı müqaviləsini imzalamağa məcbur oldu (1791-ci il).  Bu müqaviləyə görə Cənubi Buqdan tutmuş Dnestrə kimi Qara dəniz sahilləri Rusiyanın nəzarətinə keçdi.  Bundan əlavə Bessarabiyanın da vaxtı ilə Krım xanlarına tabe olduğu ərazilər Rusiya tərəfindən işğal edildi.  Bu müharibədən sonra Krım xanlığına vaxtı ilə tabe olan türk-müsəlman  əhalinin məskunlaşdığı ərazilər və orada yaşayan əhali çar Rusiyasının işğalı altına düşdülər.

1784-cü ildə II Yekaterina (1762-1796) müttəfiqi Avstriya imperatoru ilə birlikdə yeni işğal etdiyi əraziləri görmək və rəsmi bu ərazilərin hakimi kimi tac qoymaq üçün Krıma gəlmişdir.  Buna görə general Patyomkin Krımda yerli əhaliyə daim təzyiq edən 150 min nəfərlik işğalçı rus ordusunu yol boyu düzdürərək imperatriçanı qarşıladılar.  Bunlar əslində görüntü yaratmaq istəyirdilər ki, bu 150 min nəfərlik yerli Krım sakinləridir.  Rus ordusu II Yekaterinanın keçdiyi ərazilərdə yol kənarlarında, müvəqqəti təzə kəndlər inşa etdirərək, guya çar Rusiyası viran qalmış Krım ərazisini modern şəkildə yenidən quracaqdı.  Bu səyahət əsasında II Yekaterina Krımı Novorossiysk əyalətinin tərkibinə qatılması haqqında fərman verdi.  Bessarabiya, Herson, Yekaterinoslav, Stavropol və Don vilayətlərinin də daxil olduğu bu əyalət Krım xanlığının tarixi torpaqlarını demək olar ki, əhatə edirdi.  1802-ci ildə Krım Novorossiysk əyalətinin tərkibindən çıxarılaraq Tavriya vilayəti kimi müstəqil idarə edilən bir bölgə halına gətirildi.  Beləliklə, Krım getdikcə başqa ad altında çar Rusiyasının bir əyaləti halına gətirilərək idarə edilməyə başlandı.

Çar Rusiyası Krımı işğal etdikdən sonra məqsədli şəkildə siyasət yeridərək yerli müsəlman Krım türklərini öz ata-baba torpaqlarından çıxmağa, köçməyə məcbur edirdilər.  Fransanın Krımdakı səfiri Baron de Tottun beş milyon təxmin etdiyi Krım xanlığının əhalisinin 1,5 milyonu Krımda yaşayırdı(1770).  XIX əsrin sonlarına doğru Krımda yalnız 300 minə qədər türk əhalisi qalmışdır.  Rus işğalı təzyiq, müsadirə, təhqir, koloniya, köləlik rejimi və ruslaşdırma şəklində siyasət ilə nəticələndi.  İşğalın ilk illərində Krımdan kütlə halında mühacirət başlamışdır.  Bu dövrdə mühacirət edənlərin sayı 300 min olaraq təxmin edilmişdir.  Potyomkin 1784-cü ildə “dağlıq və çöl məntəqələrindəki bütün yerli türklərin yarımadadan uzaqlaşdırılması” barədə verdiyi bir əmrə görə, Krım türkləri 24 saat ərzində göstərilən yerlərdən zorla çıxarılacaqdır.  İlk öncə 1785-1788-ci illərdə dəniz sahilərində, limanlara yaxın yerlərdə yaşayan əhali Anadoluya və Osmanlı dövlətinin Balkan yarmadasındakı vilayətlərinə getmək üçün bütün var-yoxlarını, mülklərini əllərindən aldılar.  Potyomkin türklərdən boşaldılan torpaqları müsadirə edərək, ordu mənsublarına, rus əsilzadə və zadəganlarına, Ortadoks kilsəsi mənsublarına, yüksək məmurlara və işğal zamanı ruslara kömək edən Krım mirzələrinə hədiyyə etdi.  1796-cı ilə qədər müsadirə edilən torpaqların miqdarı 288.000 ha və 1802-ci ildə isə 381.500 ha-a çatmış idi.

1784-1790-cı illərdə köç etmək faciəsi yeni dövrünə qədəm qoydu.  1800-cü ilə qədər davam edən bu köç əsasında 500.000 Krım türkü ana yurdunu tərk etmiş, bunlardan Babiali dəftərindəki qeydlərə görə ancaq 300 mini Türkiyə ərazisinə gəlib çata bilmişdi.  Əksəriyyəti rus və avropalı olan müşahidəçilərin şəhadətinə görə türk kəndlilərinin torpaqları hakimlər, məmurlar və Krım dərəbəyləri tərəfindən müsadirə edilir, torpaqsız qalan kəndlilər geniş və münbit torpaqlardan bərəkətsiz yaylalara sığınırdılar.  Çar Rusiyasında hökm sürən təhkimçilik qanunlarına görə rus kəndlisini gətirə bilməyən Potyomkin Krımdan çıxarılan terklərin yerinə başqa mühacirlər cəlb etməyi düşündü.  1784-1787-ci illərdə Korsika, Livorna, Piza, Cenova və Almaniyada mühacirlərin gəlməsinə şərait yaradıldı. Ancaq gələnllərin hamısı bir yerdə 160 nəfəri keçməmişdi.  Krımda köçmələr 1800-cü ildən sonra da davam etmişdir.  Əvvəldən bəri azad yaşamağa çalışan və torpağın böyük bir qismi özünə aid olan Krım kəndlisi, mülkiyyəti Osmanlı hökmdarlarına, Krım xanlarına, kalqaylara, bəylərə və mürzələrə aid olan torpaqlarda belə sərbəst olaraq işləyir, heyvandarlıqla, əkinçiliklə məşğul olur və müqaviləyə görə sərbəst vergisini ödəyirdi.  Yeni işğal rejimi isə Krıma çar Rusiyasında olduğu kimi təhkimçilik və köləlik qayda-qanunlarını gətirmişdi. 

Beləliklə, çar Rusiyası Krımı işğal etdikdən sonra öz mənafeyi üçün yürütdüyü siyasətə əsasən əhaliyə hər cür divan tutulur, təhkimçilik qaydaları tətbiq edilmişdir.  Bunlara qarşı çıxan əhaliyə isə köçüb getməyə məcbur edilirdi.  Çar Rusiyasının Krımı işğal etməsi isə uzun illər davam edəcəkdir.

